
作者：溫氏　唐

本作品收錄於《全唐文/卷0945》

妾溫氏言：邕效職不謹，狀涉貪狼，逼迫囹圄，獲罪以聞。誠宜不待刑書，便當殞滅；

然事有所隱，恐負明時。天地敻遠，號訴不敢，倉卒之際，分從嚴誅。豈謂天鑒仁明，

邕得生竄荒外，再造之幸，上答何階？死罪死罪！

邕少習文章，薄竊時譽。疾惡如讎，往任拾遺，奏張昌宗之黨；後參憲府，劾武三思之

罪。坐此為累，不容於眾。秉邪佞者切齒，攻文章者側目。由是頻謫遠郡，削跡朝端。

不見闕庭，何啻十載？歲時凝戀，聞者傷懷。屬國家有事東嶽，大禮告成。法駕西旋，

路遊近境。普遵牛酒之獻，各展臣子之心。不意天澤曲垂，恩私屬沐。邕當再躍，何以

為心。懇至夙誠，冀遂申效。妾聞正直見用，邪佞生憂。邕之禍端，自此為始。且邕比

任外官，竟無一議。天顏暫顧，罪則旋生。諺云： 「士無賢不肖，入朝見嫉。」伏惟陛

下明察此言，妾之微軀，萬死無恨。死罪死罪！

邕初蒙勘當，即便禁身，水不入口，向逾五日。孤直援寡，邪黨相趨，窘急至深，實不

堪忍！氣微息奄，惟命是聽。遣邕手書，事生吏口，貸百姓蠶糧，抑稱枉法，市羅以進，

令作贓私。吏以為能，寄此加罪。當時匭使朝堂，潛皆守捉，號天訴地，誰肯為聞？嚴

命將行，恭往奔逐，泣血去國，沒骨災荒。長任欽州，示以無用。願邕充一卒之用，效

力明時，膏塗朔邊，骨糞沙壤。使得身死王事，成邕夙心，妾則碎首粉身，萬死為足！

妾夫婦義重，常見其誌，不避罪責，冒死上聞。儻天光垂照，即當殞滅，妾之榮幸，實

荷再生。謹奉表投延恩匭。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

